
Nd. 152. Frumvarp til laga [143. mál]
um breyting á lögum nr. 194. nóvember 1887, um aðför.

Flm.: Halldór Blöndal.

1. gr.
1. mgr. 27. gr. laganna orðist svo:
Ekki má fjárnámi taka rúm og sængurföt, sem nauðsynleg eru skuldunaut, konu hans

og börnum, né heldur lín og íveruföt eða annað sem nauðsynlegt er til heimilishalds.

2. gr.
1. mgr. 34. gr. laganna orðist svo:
Eigi verður af aðför, nema dómhafi sé viðstaddur eða annar löglega um kominn hans

vegna. Þó getur fógeti ákveðið að framkvæma aðför án þess að dómhafi sé viðstaddur ef
dómfelldi býr utan þeirra staða þar sem kostur er lögmanna og ljóst er að ferðakostnaður
yrði óheyrilegur miðaður við fjárhæð dómskuldar.

3. gr.
Við 1. mgr. 42. gr. laganna bætist nýr stafliður:
d. þá fjárhæð er fógeti ákveður að gerðarþoli skuli greiða gerðarbeiðanda í kostnað

vegna gerðarinnar; skal þá höfð hliðsjón af 1. mgr. 34. gr.

4. gr.
Lög þessi öðlast þegar gildi.

Greinargerð.
Hér eru lagðar til þrjár breytingar á aðfararlögum til þess að tryggja rétt þeirra er fyrir

aðför verða.
Í fyrsta lagi er lagt til að aukinn sé réttur gerðarþola til þess að halda eftir persónulegum

hlutum við aðför og er lagt til að lögunum verði breytt í svipað horf og í Danmörku en felldar



niður viðmiðanir í krónum. Telja verður að fógeti geti metið hvað eðlilegt sé að telja til
heimilishalds hverju sinni.

Íöðru lagi er lagt til að fógeti geti framkvæmt aðför án þess að dómhafi sé viðstaddur ef
gerðarþoli býr utan þeirra staða sem lögmenn starfa á og ferðakostnaður yrði mjög mikill
miðaður við fjárhæð kröfunnar. Eftir núgildandi lögum þarf dómhafi ætíð að hafa mann fyrir
sig og hefur það reynst ýmsu fólki, er býr í dreifbýli, kostnaðarsamt að greiða ferðakostnað
lögmanna, t.d. flugfar og gistingu, en krafan oft innan við 10000 krónur. Fógetar geta
framkvæmt lögtök án þess að eigendur lögtakskröfu séu viðstaddir og er hér lagt til að
fógetar geti á sama hátt gert fjárnám.

Í þriðja lagi er lagt til að fógeti ákveði við aðfarargerðina hvað gerðarþoli eigi að greiða
gerðarbeiðanda í kostnað vegna gerðarinnar.

Oft heyrast sögur um að óhóflegum kostnaði sé hlaðið á þegar gerð er aðför.
Einkanlega heyrast þessar raddir frá fólki er býr fjarri lögmönnum sem þá þurfa að fara
langar leiðir til þess að gera aðfarir. Samkvæmt gjaldskrá Lögmannafélags Íslands ber að
skipta kostnaði milli mála ef lögmaður sinnir mörgum erindum í sömu ferð. Flutningsmaður
hefur heyrt rökstuddar frásagnir af því að slíkt sé ekki gert hjá tilteknum lögmönnum. Þá
kemur það einnig fyrir að lögmenn áskilja sér ferðakostnað vegna ferða á staði þar sem
lögmenn eru fyrir sem vel geta sinnt einföldum aðfarargerðum. Í slíkum tilfellum er
vitanlega óheyrilegt að menn geti bætt ferðakostnaði við venjulega þóknun fyrir mót.

Lögmenn hafa hingað til haft um það sjálfdæmi hver þeirra kostnaður sé vegna
aðfarargerða. Þrátt fyrir það er aðfararveð fyrir kostnaði þeirra. Slíkt er óeðlilegt. Er það í
allra þágu að fógeti kveði á um kostnað vegna aðfarargerðarinnar og getur hann þá tekið
tillit til þess hvort og hvernig skipta eigi ferðakostnaði milli mála, en fógetinn gerir oft
margar aðfarargerðir í einu fyrir sama lögmanninn. Þá getur fógetinn eins tekið tillit til þess
hvort nauðsynlegt var fyrir lögmanninn að fara langan veg þegar kostur var lögmanns á
staðnum, en fjárkrafan ekki mjög há og ekki nauðsyn sérstakrar varkárni eða tilfæringa við
aðförina.


